
MEMORIA XUSTIFICATIVA DO CONVENIO DE COLABORACIÓN ENTRE A  CONSELLERÍA 

DE  PRESIDENCIA,  XUSTIZA  E  DEPORTES  E  CONCELLO  DE  TRAZO  PARA  A 

REALIZACIÓN  DAS  OBRAS  DE  MELLORA  DOS  VESTIARIOS  E  DA  INSTALACIÓN  DE 

FONTANERÍA DO CAMPO DE FÚTBOL MUNICIPAL ANTONIO ANDRADE

I. Departamento que tramita o convenio

A Consellería  de  Presidencia,  Xustiza  e  Deportes é  o  departamento  ao  que  lle 

corresponde  a  elaboración,  proposta  e  execución  da  política  do  Goberno  galego  en 

materia de Administración local, de conformidade co previsto no Decreto 136/2024, do 

20 de maio, polo que se establece a estrutura orgánica da  Consellería de Presidencia, 

Xustiza e Deportes (DOG núm. 101 do  27 de maio).

II. Antecedentes

A Xunta  de  Galicia,  a  través  da Consellería  de  Presidencia,  Xustiza  e  Deportes, ten 

previsto asinar un convenio de cooperación co Concello de Trazo para a realización das 

obras de mellora  dos vestiarios  e  da instalación de fontanería  do Campo de Fútbol 

Municipal Antonio Andrade.

Os artigos 194 e 195 da Lei 5/1997, do 22 de xullo, de administración local de Galicia (en  

adiante  LALGA),  establecen  que,  no  que  atinxe  ás  relacións  coas  entidades  locais 

galegas,  correspóndenlle  á  Xunta  de  Galicia  ás  competencias  de  cooperación  e 

colaboración, podéndose estas materializarse mediante a subscrición de convenios.

Segundo dispoñen os artigos 25 e 26.1 da Lei 7/1985, do 2 de abril, reguladora das bases 

do réxime local, e 80 e 81 da LALGA, os concellos deberán prestar á súa cidadanía os 

servizos públicos que contribúan a satisfacer as necesidades e aspiracións da veciñanza, 

entre os que se atopan a promoción do deporte e instalacións deportivas e de ocupación 

do tempo libre.

III. Finalidade

Para os efectos sinalados, tense previsto formalizar co concello de Trazo o instrumento 

convencional a que se refire a presente memoria, cunha duración que abrangue dende a 

súa sinatura ata o 31 de decembro de 2026.

IV. Obxecto do convenio

O obxecto do presente convenio é fixar as liñas de colaboración entre a Consellería de 

Presidencia, Xustiza e Deportes e o Concello de Trazo, para a realización das obras de 

mellora dos vestiarios e da instalacións de fontanería do Campo de Fútbol Municipal 

Antonio Andrade, de acordo co orzamento que se achega como anexo I ao  convenio e que 

comprenden as seguintes actuacións:

- renovación total da instalación de fontanería 

- remodelación dos vestiarios 

V. Fundamentos do convenio

O Concello de Trazo manifestou a necesidade de asistencia por parte da Consellería de 

Presidencia, Xustiza e Deportes para a realización das obras de mellora dos vestiarios e da 

instalación de fontanería do Campo de Fútbol Municipal Antonio Andrade. 

O dito campo de fútbol constitúe a principal infraestrutura deportiva do Concello de Trazo 

e un dos equipamentos públicos  con maior utilización ao longo de todo o ano.  A súa 

actividade vai moito mais alá da celebración de competicións deportivas, converténdose 

nun  verdadeiro  centro  de  convivencia  social,  promoción  da  saúde  e  integración  da 

poboación  mediante a  práctica  deportiva.  Estímase que mais  de  500 persoas fan uso 

habitual destas instalacións ao longo do ano entre deportistas, persoal técnico, familias e 

participantes  nas  distintas  actividades  organizadas  polo  Concello  de  polas  entidades 

deportivas.

Entre os principais colectivos usuarios destacan:

- As Escolas Deportivas Municipais, nas que numerosos nenos e nenas do municipio

reciben formación deportiva e en valores, desenvolvéndose igualmente campus

deportivos e actividades de conciliación durante os períodos vacacionais.

- Os equipos de fútbol federado nas categorías de base e absoluta, que participan

regularmente nas competicións oficiais organizadas pola Real Federación Galega de

Fútbol.

- Os equipos de fútbol feminino, cuxo crecemento require instalacións modernas que

garantan a igualdade de condicións na práctica deportiva.

- Os equipos de veteranos, que favorecen o envellecemento activo e fortalecen o tecido 

asociativo local.

Ademais dos usuarios habituais, as instalacións reciben semanalmente equipos visitantes, 

árbitros, familiares e afeccionados procedentes doutros municipios, polo que constitúen 

tamén unha importante carta de presentación da imaxe do Concello de Trazo.

Os vestiarios presentan un acusado estado de deterioración derivado da súa antigüidade e 

do  intenso  uso  continuado  ao  que  están  sometidos.  As  instalacións  actuais  xa  non 

responden  ás  necesidades  funcionais  dunha  infraestrutura  deportiva  moderna  nin 

permiten garantir plenamente as condicións de seguridade, salubridade e confort esixibles 

nun edificio de uso público.

As principais deficiencias observadas son as seguintes:

- obsolescencia da instalación de fontanería: a rede interior de abastecemento presenta un 

elevado grao de deterioro, con tubaxes e canalización que sufriron un importante desgaste 

polo paso do tempo. Esta situación provoca frecuentes avarías, perdas de presión, fugas, 

roturas  e  interrupcións  do  servizo,  afectando  ao  correcto  funcionamento  das  duchas, 

lavabos e demais instalacións. Así mesmo, as deficiencias da rede dificultan o mantemento 

preventivo e incrementan considerablemente os custos de conservación

- deficiencias de salubridade: as filtracións existentes e o deficiente funcionamento das 

instalacións favorecen a presenza continuada de humidades, condensacións e fungos en 

distintas zonas dos vestiarios.  Estas circunstancias deterioran a calidade ambiental  do 

edificio  e  poden  provocar  afeccións  respiratorias  ou  outras  patoloxías  asociadas  á 

humidade, afectando especialmente aos usuarios de menor idade

-  insuficiencia  das  condicións  hixiénicas:  o  deterioro  dos  pavimentos,  revestimentos, 

sanitarios e duchas dificulta as tarefas ordinarias de limpeza e desinfección, impedindo 

alcanzar uns estándares de hixiene acordes coa elevada utilización das instalacións

- dificultades para o cumprimento da normativa sanitaria: o estado actual da instalación de 

fontanería dificulta o control das temperaturas da auga e das operacións de mantemento 

necesarias para cumprir coa normativa sanitaria relativa á prevención da lexionela

- cuberta obsoleta de fibrocemento: o edificio conserva unha cuberta de fibrocemento que 

presenta un importante grao de envellecemento. A súa substitución permitirá mellorar o 

comportamento enerxético do edificio e eliminar un material  potencialmente perigoso 

para a saúde cando alcance un avanzado estado de degradación

As  actuacións  propostas  permitirán:  renovar  a  instalación  de  fontanería,  mellorar  as 

condicións de salubridade dos vestiarios, incrementar a eficiencia enerxética do edificio, 

reducir os custes de mantemento, eliminar materiais obsoletos con potencial risco para a 

saúde  e  mellorar  o  confort  e  a  seguridade  das  persoas  usuarias.  Do mesmo xeito,  a 

intervención contribuirá a prolongar a vida útil da infraestrutura e evitará que as actuais 

deficiencias continúen agravándose, reducindo futuras necesidades de investimento.

En consecuencia e despois do exposto, o Concello de Trazo, como administración local 

encargada de velar polos intereses da veciñanza, considera que se dan razóns de interese 

público e social e solicita esta axuda para satisfacer as necesidades dos veciños, xa que as 

obras de mellora pretenden garantir unhas instalacións modernas, seguras, saudables e 

adaptadas á normativa vixente, incrementando a calidade do servizo público prestado polo 

Concello.

A necesidade da colaboración solicitada á Consellería acentúase porque na actualidade 

non hai ningunha convocatoria en concorrencia á cal poida acollerse este proxecto nin se 

prevé nas próximas datas.

Por  outra banda,  a  falta de recursos dun concello pequeno para poder  acometer as 

devanditas actuacións,  nun marco orzamentario restritivo, de austeridade e control do 

gasto  público,  e  necesariamente  estable  por  imperativo  legal  para  as  entidades  que 

integran a Administración local,  configura un contexto do cal se derivan, entre outras 

consecuencias, a imposibilidade para o Concello de Trazo de afrontar en solitario os 

compromisos económicos que a financiación da execución das actuacións obxecto de 

subvención representan para a Facenda local.

Así  pois,  este  convenio  de  colaboración  responde  ao  interese  público  e  social  que 

representa  a  acción  de  fomento  da  Consellería  de  Presidencia,  Xustiza  e  Deportes 

respecto da execución dunhas actuacións necesarias para  o normal funcionamento da 

entidade local,  que lle permitan exercer as competencias e  prestar os  servizos  que a 

normativa  básica  en  materia  de  réxime  local  lles  atribúe  aos  concellos,  como 

Administración máis próxima aos administrados.

A conxuntura descrita, a necesidade de asistencia manifestada polo Concello e o obxectivo 

da actuación, así como a existencia de crédito adecuado e suficiente para a súa aplicación 

eficaz no restablecemento dos servizos municipais sobre os que se actuará a través do 

convenio que se pretende subscribir, acreditan a existencia de razóns de interese público 

que xustifican o feito de recorrer ao procedemento excepcional de concesión directa dunha 

subvención a favor do Concello de Trazo.

Conforme co establecido no artigo 26.2º da Lei 9/2007, do 13 de xuño, de subvencións de 

Galicia,  faise  constar  que  neste  convenio  non  son  de  aplicación  os  principios  de 

publicidade  e  concorrencia  pública,  xa  que  o  obxecto  do  convenio  é  atender  as 

circunstancias específicas dese concello para a mellora das infraestruturas municipais.

Incorpórase  ao  expediente  declaración  xustificando  a  imposibilidade  de  promover  a 

concorrencia pública, de acordo co establecido no citado artigo 26.2º.

VI. Actuacións da subvención

Para reverter a situación actual dos vestiarios e da instalación de fontanería do Campo 

de Fútbol Municipal Antonio Andrade proxéctanse as seguintes actuacións:

- eliminación dos focos de insalubridade e humidades nos vestiarios

- substitución das conducións antigas de fontanería por materiais modernos, eficientes 

e  duradeiros,  caudal  de  auga  quente  sanitaria,  eliminación  de  fugas  e  perdas  de 

temperatura para o cumprimento da normativa antilexionela

-  modernización  dos  vestiarios,  funcionais  e  inclusivos,  adaptados  ás  necesidades 

actuais do fútbol federado, o fútbol feminino e os equipos de veteranos

- retirar o fibrocemento con amianto substituíndoo por panel sandwich, que garanta un 

illamento axeitado e confort térmico no interior

Entre outras  que se relacionan na memoria  técnica  valorada,  atópanse as  seguintes 

actuacións  de  renovación  total  da  instalación  de  fontanería  e  de  remodelación  dos 

vestiarios:

actuacións  previas  e  desmontes,  retirada  de  obxectos  e  mobiliario  do  interior  das 

instalacións, desmonte de cobertura de placas de fibrocemento con amianto en cuberta 

inclinada,  desmonte  de  baixante  exterior  vista,  desmonte  de  canalón  visto  de  PVC, 

cobertura de paneis sándwich PIR de 3 grecas de 30 mm. e chapas de aceiro prelacado, 

redistribución e instalacións de novas correas de cuberta,  canalón visto en chapa de 

aceiro prelacada, instalación interior de fontanería para vestiarios, sinalización e valado 

de obras,  cinta bicolor, cartel indicativo de riscos, e outras medidas de seguridade a 

adoptar durante a realización das obras.

VII. Importe e aplicación orzamentaria

Para  dar  cumprimento  aos  obxectivos  deste  convenio  a  Consellería  de  Presidencia, 

Xustiza e Deportes, a través da Secretaria Xeral Técnica, achegará a cantidade máxima 

de corenta e oito mil douscentos sesenta e seis euros con oitenta e nove céntimos 

(48.266,89  €,)  IVE  incluído,  con  cargo  á  aplicación  orzamentaria  05.01.121A.760.0 

(código de proxecto 2015 00088). Esta cantidade representa o 100 % do orzamento total 

do proxecto que constitúe o obxecto deste convenio. 

Polo  exposto,  considérase  xustificada  a  utilización  do  instrumento  convencional  para 

articular  as  actuacións  de  referencia,  quedando  o  dito  convenio  fóra  do  ámbito  de 

aplicación da Lei 9/2017, de 8 de novembro, de contratos do sector público,  pola que se 

traspoñen ao ordenamento xurídico español as directivas do Parlamento Europeo e do 

Consello 2014/23/UE e 2014/24/UE, do 26 de febreiro de 2014 con independencia de que, ao 

abeiro do previsto no artigo 4 da dita norma, lle sexan de aplicación os principios desta lei 

para resolver as dúbidas e lagoas que se poidan presentar.

Santiago de Compostela, data da sinatura dixital

O secretario xeral técnico

Francisco Javier Abad Pardo

